
Sarajevo, 31.10.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Zvjezdane Antonović, kao predsjednika vijeća,  Mirsade Džindo i Redžiba Begića, kao članova vijeća, odlučujući o žalbi birača Guberac Petra, izjavljenoj protiv Zaključka Centralne izborne komisije Bosne i Hercegovine, broj: 05-1-07-1-2560/24 od 27.10.2024. godine, radi ponovnog brojanja glasačkih listića pristiglih putem pošte, u nejavnoj sjednici, održanoj dana  31.10.2024. godine, donio je 

R J E Š E N J E
Žalba se odbija.

O b r a z l o ž e n j e

Zaključkom Centralne izborne komisije Bosne i Hercegovine, broj i datum gornji, odbačen je zahtjev Guberac Petra, birača za ponovno brojanje glasačkih listića koji  su  stigli  putem pošte u Izbornoj jedinici  Brod kao podnesen od neovlaštenog lica.
Protiv navedenog zaključka žalitelj je izjavio žalbu u kojoj navodi da su on i njegova dva sina glasali za Posavsku stranku putem pošte. Međutim uvidom u preliminarne rezultate podnosilac žalbe navodi da navedena politička stranka nije dobila niti jedan glas putem pošte, što je podnosioca žalbe dovelo u sumnju da su njihovi glasački listići pristigli putem pošte na neki način uništeni. Nadalje navodi da je ogorčen zbog navedene činjenice, traži krivično gonjenje članova Centralne izborne komisije BiH koji su kako podnosilac žalbe navodi, prebrojavali glasove. Takođe podnosilac žalbe navodi i da ga ne interesuje brojanje listića, koji i ne mogu uticati na izbor odbornika u Skupštini opštine Brod, ali da ga interesuje gdje su glasački listići njega i njegovih sinova Ivana i Tonija, koji su glasali putem pošte. Na kraju podnosilac žalbe da to treba da se objasni Apelacionom odjelu Suda BiH, i da izražava žaljenje što ne može ostvariti svoje biračko pravo u Bosni i Hercegovini.
U odgovoru na žalbu Centralna izborna komisija je predložila da se žalba odbije kao neosnovana.

Nakon što je ispitalo osporenu odluku u granicama žalbenih razloga, vijeće Apelacionog odjeljena Suda Bosne i Hercegovine je zaključilo:

Žalba nije osnovana.

Iz stanja spisa proizilazi da je Centralna izborna komisija Bosne i Hercegovine je dana 27.10.2024. godine,donijela zaključak kojim se zahtjev za ponovno brojanje glasačkih listića pristiglih putem pošte, u osnovnoj izbornoj jedinici Brod, odbacuje kao podnesen od neovlaštenog lica.
Centralna izborna komisija Bosne i Hercegovine je, postupajući po zahtjevu, u postupku provjere utvrdila da zahtjev Guberac Petra, za ponovno brojanje nije potpisala grupa od 50 ili više birača koji su glasali na istom biračkom mjestu, odnosno da ne ispunjava uslov propisan odredbom člana 5.30 stav (4) tačka 1) Izbornog zakona Bosne i Hercegovine.
Pored činjenice da je predmetni zahtjev podnesen od strane neovlaštenog lica, isti je i nepotpun, obzirom da ne sadrži sve elemente propisane članom 5.30 stav (4) tačka 2), 3) i 4) Izbornog zakona Bosne i Hercegovine. Naime, u zahtjevu nisu tačno navedene činjenice koje opravdavaju ponovno brojanje, nije naveden približan broj glasačkih listića za koje se vjeruje da nisu ispravni, niti odredbe Izbornog zakona Bosne i Hercegovine, za koje se smatra da su prekršene, niti je podnosilac zahtjeva naveo na koji način bi ova povreda uticala na izborne rezultate.
Ovakva odluka Cik-BiH je pravilna i na zakonu zasnovana.

Naime članom 5.30 stav 4 Izbornog zakona Bosne i Hercegovine („Službeni glasnik BiH“ broj 23/01, 7/02, 9/02, 20/02, 25/02, 4704, 20/04, 25705, 25/05, 65/05, 77/05,11/06, 24/06, 32/07, 33/08, 37/08, 32/10, 18/13 , 7/14,31/16,41/20,38/22,67/22 i 24/24) je propisano da CiK BiH može razmatrati zahtjev za ponovno brojanje glasačkih listića, ako je zahtjev podnesen u pisanoj formi i da ga je potpisao  akreditovani posmatrač, grupa od 50 ili  više birača koji su  glasali  na istom biračkom mjestu, nezavisni  kandidat, predsjednik političke stranke, nosilac liste nezavisnih kandidata ili bilo  koji  od predsjednika političkih stranaka koje su  formirale koaliciju ili opštinska Izborna komisija (stav 1), te da su  u zahtjevu  tačno  navedene činjenice koje opravdavaju ponovno brojanje, uključujući članove ovoga zakona koji nisu  poštovani  ili  prekršeni (stav 2), da je u zahtjevu  naveden približan broj glasačkih listića za koje se  vjeruje da nisu ispravni (stav 3) i da je u zahtjevu  navedeno  kako  bi  ova povreda Zakona uticala na izbone rezultate (stav 4). 
Centralna izborna komisija Bosne i Hercegovine je, postupajući po zahtjevu, u postupku provjere pravilno utvrdila da zahtjev birača Guberac Petra, za ponovno brojanje glasačkih listića ne ispunjava uslov  propisan odredbom člana 5.30 stav (4) tačka 2) 3) I 4) Izbornog zakona Bosne i Hercegovine, iz kojeg razloga je odlučila kao u dispozitivu ovog zaključka.
Kod ovakvog utvrđenja ovo vijeće nije posebno cijenilo ostale žalbene navode ni razloge koji  su  dati  u  pobijanom zaključku, a na okolnost osnovanosti žalbe. 
Iz navedenih razloga apelaciono upravno vijeće Apelacionog odjeljenja Suda Bosne i Hercegovine,  nalazi da je pobijani zaključak Centralne izborne komisije Bosne i Hercegovine pravilan i zakonit a žalba neosnovana, pa je istu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ br. 19/02 do 74/10) valjalo odbiti.
                                                                                                                                                                                                                                                       PREDSJEDNIK VIJEĆA
        S U D I J A 

 







  Zvjezdana Antonović

